
Gure bizitzako bidean bidegurutze asko dago, eta txitean-pitean egin behar izaten dogu aukera bat: bata itzi, bestea hartzeko. Zintzoak, gehien baten, ez dau errezena hartzen, zuzenena baino. Eta zein da zuzenena?
Gizaki heldua eta fededun zintzoa beti ahalegintzen da zuzenera joten. Aukerak egiterakoan jokatzen dogu bakoitzak geure nortasuna eta etorkizuna. Batek zenbat eta aukera zuzen gehiago egin, orduan eta gizaki eta kristau jatorrago; besteak, zenbat eta aukera oker gehiago egin, orduan eta narrasago.

Aukeraketak zuzen egiteko, guk kristauok ez daukagu liburuetara jo beharrik; Jesus dogu maixu eta gidari nagusi bakarra guztiontzat. Bera jarten jaku aurrean eta esaten deusku: “Jarraitu Niri”.
Gaur geuri egiten deusku konbitea.
EBANJELIAOREN ARGITAN
EBANJELIOA: Lukas 9, 57-62
Aldi haretan, Jesus eta ikasleak bidez joiazala, batek honan esan eutson:
- «Jarraituko deutsut zoazan edonora».
Jesusek erantzun:
- «Azeriak badaukez zuloak, eta zeruko hegaztiak habiak; baina Gizonaren Semeak ez dauko burua non etzunik».

Eta beste bati esan eutson:
- «Jarraitu Niri».
Baina harek erantzun:
- «Jauna, itzi egidazu lehenengo neure aitari lurra emotera joaten».
Jesusek erantzun eutson:

- «Itzi hilei euren hilei lurra emoten; zu zoaz Jaungoiko Erreinuaren barri emotera».

Beste batek esan eutson:
- «Jarraituko deutsut, Jauna; baina itzi egidazu lehenengo neure etxekoei agur egiten».
Jesusek esan eutson:
- «Eskua goldeari ezarri eta atzera begituten dauana, ez da gai Jaungoikoaren Erreinurako».

GAUR ETA HEMEN

Jesusekin topo egin eta Berari jarraitzeak, Aitarekin topo egitera garoaz, Espirituaren eraginez. Ez gaitu ikusi nahi biderdian geldi; ezta nahikotuta, orain artekoa ere nahiko dala eta. Ez dau onartzen erdipurdiko jokabiderik; oso-osokoak nahi gaitu.
Horregaitik da gure Salbatzaile; hau da, askatzaile: umekeriazko katramiletatik askatzen gaitu, Aitaren eta hurkoaren aurrean beti zabalik egotera eraginez.

Bene-benetan Jesusekin topo egiteak ez gaitu lehengo egoeran izten, beti hobeagora bultzatzen gaitu. Izan ere, Jesusekin topo egiten daben gizakiak, gizaldiak joanda gero ere, aldaretara jaso eta ondratzen doguz.
Geure txandea da gaur eta hemen: Jesusekin topaketa barri bat behar dogu; beti dogu zeozertatik askatu beharra, aurrera egiteko. Bakoitzak ikusi behar Jaunaren aurrean.

OTOITZA

Zeure antzeko egin gaituzun Aita Jaungoikoa! 
Bihotza samurtzen deusku 

lsaiasen bidez dinoskuzunak: 
“Neure esku barruan zaukadaz grabatua”. 
Zure eskuei begiratzen deutsezun bakoitzean, 
han ikusten nozu. 
Zer poz eta adore emoten deustan honek ordu ilunetan, 
aukera neketsu bat egiterakoan! 
Beti zeure esku barruan naukazula jakinda, 
noren edo zeren bildur izan naiteke? 
Jesusen bidez zeure bizi barrira sortu gaituzu; 
emoiguzu zure Espiritua, 
Jesusi jarraituz, 
zeure antzeko seme-alaba izan gaitezan.

OTOITZ-GUNEA

ZURE BIDEAK

Munduko bideetan

egia esanez igaro zara.

Lurreko bideetan

Aita-Amaren mezulari eta erromesa izan zara.

Historiako bideetan

aldien ezaugarriei zain egon zara.

Behartsuen bideetan

Aita-Amaren nahia egin dozu.

Jainkoaren bideetatik

guztien bila joan zara, seme-alaba eta baztertu.

Inguraldeko bideetatik

Barri Ona iragarri dozu.

Anai-arreben bideetatik

Aita-Amaganako bidea egin dozu.

Bizitzako bideetatik

zeure bide bakarra egin dozu.

Eroan nagizu, Jauna, zure bideetatik.

BERTSOAK

1

Herririk herri dei ta dei baten

hor dabil Nazaretarra, 
eta sortzen dau gure aurrean 
azkar erantzun-beharra.

2

Emon baietza edo ezetza, 
ez dau behartzen sekula; 
baina kontuak ondo atera, 
ez da ahuntzaren eztula.

3

Behin gizon batek pozez dinotso: 
“Jarraituko deutsut, Maixu”, 
“Ez dot etxerik, ez dot dirurik, 
emoten deutsut abixu”.

4

Beste bateri dei egin eutsan; 
“Itxoin, Maixu, aita hil jat”, 
“Dana itzita, gaur ez bazatoz, 
ez zara gauza Niretzat”.

5

“Ni ere Maixu, Zurekin nator, 
-gazte batek bero bero- 
itxoin pixka bat, prest izango naz 
danak agurtuta gero”.

6

Bateo santuz gu kristau danok

gara bokazinodunak, 
baina sortzen dau bokazinoa 
bakoitzaren erantzunak.

7

Eskerrik asko, Jesus Maixua, 
dei egin deustazulako, 
hartu baietza nire aldetik 
egiz eta betirako.

